
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АВАХ ГЭЭХ БҮГД СЭТГЭЛЭЭС ГЭДЭГ СУРГААЛ

	 

	Сэтгэл бүхнийг таниулагч 

	Сэргэлэн зант богд минь 

	Энэ гурван шавийг минь 

	Энэ хойдыг аврагтун хэмээн өгүүлээд 

	 

	Бас чалчих нь:

	Сэрэмжлэх хэмээх 

	Сэтгэлийн хянал мөн боловч 

	Таван ачтанаа бүү хард 

	 

	Тав нь аль вэ? хэмээвэл:

	Бие сэтгэлийг үүсгэсэн эцэг эх хоёр хэмээжээ 

	Шажин төрийг тогтоосон хаан түшмэл хэмээжээ

	Энэ хойдод тустай өөрийн сэтгэл хэмээжээ.

	 

	Үүнд өгүүлэх нь:

	Бид лам шавь нар бие хол боловч 

	Сэтгэл үл хагацна

	Цаг нь зун өвөл боловч явдал үл хагацна 

	Загнах нь амарлингуй догшин боловч 

	Тангараг нь үл хагацна 

	Өчүүхэн надад гурван санаа буй бөлгөө 

	 

	Тэр юу вэ? хэмээвэл 

	өгүүлэхэд маш бэрхтэй ажгуу 

	Анх нь: Ламын тангараг хэрэгтэй санаа бөлгөө 

	Хоёрдугаар нь: Амьтанд алагчлалгүй бодь сэтгэл бөлгөө

	Гуравдугаар нууц нь: Сэтгэлийн нүүрийг таних хэрэгтэй хэмээжээ.

	 

	Энэ мэт зүрхний гурван үгсийг та гурван хөвгүүн ба

	Бас энэ үе, хуучин шавь минь ирсэн тул тэрхүү 

	Сэтгэл ганц бус, эртний тангарагтай дөрвүүл ажиглаж

	Миний бие хаа одовч сэтгэлийг минь

	Та бүхэн минь, амьтны тул эдэлж явахыг гуйна.

	 

	Бас нэгэн зүйл олхио үгс болбол:

	Амбан хэмээн их битгий сагсай

	Хожим хаа хайр буурах болзоогүй

	Занги хэмээн дэмий дотроо төчнөөн бүү бүүрлэ

	Ач үрд чинь дэмий л сайн явдал биш 

	Бичээч хэмээн дэмий л байхыг битгий таал 

	Ухаан бүхнээ гурван эрдэнийн зүгт тахил өргөгтүн. 

	Хуучин хэмээн битгий тунирх 

	Үнэн сэтгэлээр явсаар байтал сүүлдээ мэдэгдэнэ 

	Лам л хэмээн битгий номчирх 

	Миний өгүүлсэн замд одох, үл одохыг сүүлдээ амсалцана 

	Өдөр хэмээвэл цагаар эргэнэ 

	Шөнө хэмээвэл нойроор өнгөрнө 

	Сэтгэл хэмээвэл өөрөөс бусад бүхэн нь 

	Гэмтэй мэт үзэгдэнэ

	Хянах хэмээвэл өөрийн сэтгэлд үргэлж бясалган 

	Түүнийг өгүүлж, сэтгэлийг танивал санваарын дээд мөн

	Өөрийн биеийг зэмлэвэл явдлын дээд мөн 

	Явдал сэтгэл хоёр таарвал дээдийн таалал мөн

	Явдлаа алдсан дээдэс буй буюу? 

	Чигээ алдсан доодос өөдлөх үү? 

	 

	Хэрхэвч миний өгүүлэх нь:

	Би хэмээсэн энэ сэтгэлийг ажиглавал: 

	Анх, завсар, эцэстээ огт олдохгүй бөлгөө 

	Аливаа ямар мэт урин, тачаангуй, мунхаг ургавч

	Энэ мэт ажиглавал цөм замхарна 

	Орчлон мөнх бусын үлгэрийн дээдэд 

	Бурхны гэгээн таалал барьсныг үзэгтүн. 

	 

	Сэтгэл үнэн бусын үлгэрт 

	Нэгэн шөнийн зүүдэнд зүүдэлсэн түүнээ бодогтун

	Явдал болзоогүйн үлгэрт 

	Намар цагийн шувууг үлгэр авч санаарай 

	Илхэн бүхний гэрч эрлэгийн толь, манай толь хоёулыг

	Баярлуулах болбол хамт төрсөн таван тэнгэр баярлаад

	Гомдох болбол би хэмээгч өөрийн сэтгэлийг гонсойлго 

	Авах бол буянт мөрт татаарай 

	Орхих болбол нүглээс ч болов зайлаарай 

	Авах гээх бүгд сэтгэлээс болжээ хэмээн 

	Наадам тохуу болгож 

	Өчүүхэн согтуу хүн бичив хэмээн 

	Ачит төр гэрэлтийн арван долоодугаар он1 

	Зуны тэргүүн сарын хорин таванд соёрхсон зарлигийг,

	Мөнхүү гурван шавь бид үсгийн мөрөөр 

	Цаасны талд буулгасан буян үүгээр, утга 

	Ямар ч болов бүрэн хамаг амьтны сэтгэлийн 

	Ургацад тодрох болтугай.

	 

	 


АЯА УУЛ ОЛОН БОЛОВЧ ХЭМЭЭХ СУРГААЛ

	 

	Ом сайн амгалан болтугай.

	 

	Аяа, уул олон боловч (Гандарьс) мэт уул цөөн 

	Мод олон боловч зандан мэт үнэртэй мод цөөн 

	Араатан олон боловч барс мэт хүчтэй нь цөөн 

	Шувуу олон боловч тогос мэт шувуу ховор 

	Эрдэнэ олон бодовч индранил мэт эрдэнэ цөөн 

	Морь олон боловч хүлэг мэт морь бэрх 

	Сэтгэл олон боловч буянт сэтгэл мэт сэтгэл цөөн

	 

	Гандарьс уул гайхуулавч сүмбэр уулнаас доор болой 

	Зандан үнэртэй боловч галбарваасыг яаж гүйцэх вэ 

	Барс эрэлхэвч арсланд хаанаас хүрэх вэ 

	Тогос өнгөтэй боловч гардиас доор буй 

	Индранил мэлтэрсэн өнгөтэй ч чандманьд хаа хүрэх вэ 

	Хүлэг хурдан боловч морины хаан балха лугаа адил бус 

	Буянтай сэтгэл сайн боловч бодь сэтгэлд хаа хүрэх вэ

	 

	Бас хаан олон боловч загарвардийн хаан мэт хаан цөөн 

	Их дуутан олон боловч луу мэт дуутан цөөн 

	Чимэг олон боловч таван зүйлийн эрдэнийн чимэг мэт чимэг цөөн 

	Амраг олон боловч Гинарийн охин мэт сэтгэлийг булаагч нь цөөн 

	Эм олон боловч намжил арүр мэт эм бэрх 

	Өнгө олон боловч солонго мэт дуртмал нь ховор 

	Од олон боловч сар мэт тунгалаг нь цөөн

	 

	Загарвардийн хаан гайхуулавч хурмастыг хаа гүйцэх 

	Лууны дуу их боловч Эсэрваагийн эгшигт хаа хүрэх 

	Таван зүйлийн эрдэнийн чимэг сайхан боловч ичгүүр мэдэх мэтийн чимэг бэрх 

	Гинарын охин сайхан боловч гурван эрдэнэ мэт итгэмжтэй нь бус

	Намжил арүр сайн боловч орхоодой мэт нь бус 

	Солонго дуртавч галын гэрэл мэт дуртмал бус 

	Сар тунгалаг боловч нарны гэрэл мэт түгээмэл нь бус

	Мах цөөн боловч зааны мах мэт шимтэй нь ховор 

	Шил олон боловч дуран мэт холыг үзэх нь цөөн 

	Арьс олон боловч арслангийн арьс мэт үнэтэй нь ховор 

	Яс олон боловч зааны яс мэт цэвэрхэн нь ховор.

	 

	Зааны мах шимтэй боловч долоон төрөлхөт бярманы махыг яаж гүйцэх вэ? 

	Арслангийн арьс үнэтэй боловч бодь гөрөөсний арьстай адилгүй. 

	Дуран хурц боловч Зандан зуугийн оройд байгч усан шилийг хаа гүйцэх 

	Зааны яс цэвэрхэн боловч яйчил мэт яс бэрх

	 

	Сав олон боловч алтан сав мэт чанартай нь ховор 

	Язгуур олон боловч хаан язгуур мэт язгуур бэрх 

	Сан олон боловч газрын сан мэт элбэг сан бэрх 

	Алтан сав чанартай боловч зандан тодваагийн чадалтай хаанаас адил байх вэ?

	 

	Хаан язгуур өндөр боловч шарын тэмдэгтээс дүүлэх 

	Газрын сан элбэг боловч огторгуйн сан мэт үл барагдах нь ховор 

	 

	Аяа бас, Мөнгөн усыг чимхэж үл барих

	Зэрэглээг нэхэж үл гүйцэх

	Сүүдрийг хүлж үл болно

	Зүүдийг түлж үл болно

	Хадны цуурайтай хэрэлдэж үл гартана

	Сэтгэлийг тоолж үл болно

	Үйлийг хувааж үл эдэлнэ

	Балчир хүүхдийг хааны ширээн дээр суулгаж үл зохино 

	Оготно арслантай алалдаж үл тэснэ 

	Баавгай гардитай тэсэхэд бэрх 

	Мэлхий лууны дуу гаргаж үл чадах. 

	Цахиур чулууг чандманьтай адилшааж үл болно 

	Өмхий бутыг галбарваасан модтой адилтгаж үл болно 

	(Ямааны гэдэс долоон төрөлхт бярманы махтай адил бус) 

	Бэртэгчин төрөлхтөн дээдсийн таалалд хаа хүрэх 

	Луусын хүсэл их боловч бооствол үхэх (сүүсний хүсэл ихэдвээс боостож үхмүй)

	Шар шувууны нүд шөнө хурц боловч нарны гэрэлд сохорно

	Цолмон од үүрээр цогтой боловч өдрийн цагаар сөнөнө.

	Буруу үзэлтэн хочлохуйдаа мэргэн боловч дээдсийн таалалд төрнө.

	 

	Аяа, бас нар сар хоёрт Раху-ын аюул дайсан боловч (Раху-ын аюул болбоос) Базарвааниар хариул!

	Чандмань эрдэнэ авах хүнд матрын аюул болбол лавайгаар хариул! 

	Зандан мод огтлох хүнд хорт могойн аюул болбол гардиар хариул (буцаа)! 

	Өөрийн сэтгэлийг засах хүнд алгасангуйн ад орвол сэрэмжээр даруул!

	 

	Аяа, бас буян хилэнц хоёулаа үйл мөн боловч барь барьсаар хийж үл болно. 

	Бурхан чөтгөр хоёулаа үзэгдэхгүй боловч хавьтан хавьтсаар шүтэж үл болно. 

	Дээдэс доордос хоёул үзэхэд хүн боловч хар харсаар дуурайж үл болно.

	 

	Аяа, бас хорлох гэм бусдаас ирэвч хорлогдох үйл мөн өөрт буй

	Модыг хөрөөгөөр огтловч хөрөөний бариул мөн мод 

	Зөв явдлыг дээдсээс суравч өөрөө алддаг.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

